
Nama: .....................................................................................   Kelas: ............................................. Tarikh: .............................. 

Baca pengumuman yang diberikan dengan sebutan dan intonasi yang betul.

PENGUMUMAN

Kawasan Rukun Tetangga (KRT) Kampung Paya Kongsi, Balik Pulau dan 
Majlis Bandaraya Pulau Pinang (MBPP) akan menganjurkan Pertandingan 
Kebersihan dan Keceriaan Halaman Rumah Warga Kampung Paya 
Kongsi. Objektif pertandingan ini adalah untuk memupuk budaya 
mementingkan kebersihan dan keceriaan kawasan kediaman dan 
meningkatkan kesedaran bahawa penjagaan kebersihan kawasan 
kampung tanggungjawab bersama. Butir-butir pertandingan tersebut 
adalah seperti yang berikut:

Tarikh: 6 Mei 2025 
Hari: Selasa
Masa: 9:00 pagi hingga 10:00 malam
Tempat: Kampung Paya Kongsi, Balik Pulau
Yuran: RM10.00

Tempoh persediaan sebelum penilaian ialah selama seminggu bermula 
1 Mei 2025 hingga 6 Mei 2025. Lawatan ke rumah-rumah untuk sesi 
penilaian kebersihan dan keceriaan halaman rumah akan dijalankan pada  
6 Mei 2025, pukul 9:30 pagi. Penyertaan dibuka kepada 220 buah rumah 
kediaman di kampung ini. Majlis penyampaian hadiah diadakan di 
Dewan Balora Mastika, Balik Pulau bermula pukul 8:00 malam.

Sila berikan nama dan alamat kepada Encik Afnan bin Abdullah. 
Penyertaan hendaklah dibuat sebelum atau pada 1 Mei 2025. Terima 
kasih.

Urus Setia Pertandingan Kebersihan dan Keceriaan Halaman Rumah

Bina ayat daripada kata nama am, kata nama khas, dan kata nama majmuk bagi perkataan yang diberikan.

Kata Nama Am

 1. susu

  Kalsium yang terdapat dalam susu dapat menguatkan gigi dan tulang seseorang.  

 2. obesiti

  Punca utama masalah berlebihan berat badan atau obesiti ialah kegagalan seseorang menjaga pemakanan. 

 3. murid

  Hakimi ialah murid yang bijak kerana sering memperoleh keputusan yang cemerlang dalam peperiksaan. 

Kata Nama Khas

 1. COVID-19

  Peningkatan kes COVID-19 menimbulkan kebimbangan dalam kalangan masyarakat di negara ini.

 

 2. Kementerian Kesihatan Malaysia

  Kementerian Kesihatan Malaysia sentiasa memberikan maklumat terkini tentang penularan virus COVID-19 

  kepada masyarakat. 

 3. Persatuan Bulan Sabit Merah

  Haziq mempelajari teknik ikatan anduh semasa aktiviti perkhemahan Persatuan Bulan Sabit Merah di 

  sekolahnya.  

Kata Nama Majmuk

 1. darah tinggi

  Penyakit darah tinggi dikenal sebagai pembunuh senyap kerana simptom-simptom penyakit ini sukar 

  dikesan pada peringkat awal. 

 2. kencing manis

  Doktor menasihati Haszuwan supaya mengurangkan pengambilan makanan yang manis kerana dia 

  menghidap penyakit kencing manis. 

Lengkapkan jadual dengan ayat tema, ayat rangsangan, dan ayat arahan untuk membentuk satu perenggan 
pendahuluan.

Soalan 1:
Amalan gotong-royong telah mula dilupakan oleh masyarakat pada masa ini.
Huraikan langkah-langkah yang perlu diambil agar masyarakat dapat meneruskan amalan ini.

Ayat Tema Amalan gotong-royong merupakan amalan masyarakat yang mengutamakan semangat 
kerjasama.

Ayat Rangsangan Amalan ini wajar menjadi nadi penggerak semangat bekerjasama dan bersatu padu dalam 
kalangan masyarakat majmuk di Malaysia.

Ayat Arahan Pelbagai langkah boleh dilakukan oleh ahli masyarakat untuk melestarikan amalan ini. 

 Amalan gotong-royong merupakan amalan masyarakat yang mengutamakan semangat kerjasama. Amalan 

ini wajar menjadi nadi penggerak semangat bekerjasama dan bersatu padu dalam kalangan masyarakat majmuk 

di Malaysia. Pelbagai langkah boleh dilakukan oleh ahli masyarakat untuk melestarikan amalan ini.

 
 
Soalan 2:
Semangat kejiranan semakin menipis dalam kalangan masyarakat di bandar.
Bincangkan faktor-faktor yang menyebabkan keadaan ini berlaku.

Ayat Tema Pada masa ini, semangat kejiranan kurang diberikan perhatian oleh masyarakat.

Ayat Rangsangan
Hal ini demikian kerana, masyarakat pada hari ini sibuk dengan komitmen masing-
masing sehingga hidup seperti enau dalam belukar, melepaskan pucuk masing-
masing.

Ayat Arahan Banyak faktor yang menyebabkan keadaan ini berlaku.

 Pada masa ini, semangat kejiranan kurang diberikan perhatian oleh masyarakat. Hal ini demikian kerana, 

masyarakat pada hari ini sibuk dengan komitmen masing-masing sehingga hidup seperti enau dalam belukar, 

melepaskan pucuk masing-masing. Banyak faktor yang menyebabkan keadaan ini berlaku. 

Baca petikan di bawah ini. Kemudian, berikan makna perkataan yang berhuruf tebal dengan merujuk 
kamus. 

Baju kurung  terbahagi kepada dua, iaitu baju kurung lelaki dan baju kurung perempuan. Baju ini menjadi 
pakaian rasmi di Malaysia dan beberapa buah negara di Asia Tenggara. Terdapat dua jenis baju kurung, iaitu Baju 
Kurung Teluk Belanga dan Baju Kurung Cekak Musang. Baju ini sesuai dipakai oleh semua golongan masyarakat 
tanpa mengira usia. Baju kurung juga digunakan untuk menghadiri majlis perkahwinan, majlis agama, dan 
majlis rasmi. Di Malaysia, secara amnya, wanita Melayu memakai baju kurung sebagai pakaian tradisi. Pakaian 
ini juga menjadi pakaian rasmi murid sekolah rendah dan menengah. 

 Selaras dengan peredaran zaman, pelbagai busana rekaan moden telah muncul dan diterima oleh 
masyarakat Melayu. Sungguhpun pada umumnya, kita telah menerima pengaruh moden dalam pakaian 
harian, namun baju kurung tetap menjadi pilihan kaum wanita untuk digayakan. Walaupun rekaan baju kurung 
sekarang lebih kontemporari, namun rekaan baju ini masih mengekalkan ciri-ciri keasliannya. Selain terdapat 
perubahan pada potongan dan bentuk, baju kurung juga dihiasi dengan sulaman, kerawang, manik, atau 
labuci. Material untuk menghasilkan baju kurung juga turut berubah. Kini, terdapat pelbagai pilihan material 
antaranya satin, organza, sifon, sutera, batik, linen, dan banyak lagi. Perubahan ini dilakukan untuk disesuaikan 
dengan keadaan semasa atau majlis yang hendak dihadiri atau disesuaikan dengan gaya potongan asing yang 
mungkin bertujuan untuk kelihatan lebih anggun. 

Sumber: https://ms.wikipedia.org/wiki/Baju_kurung

Perkataan Makna

 1. rasmi Disahkan oleh kerajaan atau yang berkuasa

 2. tradisi Sesuatu kebiasaan yang kekal turun-temurun

 3. busana Pakaian yang lengkap dan indah-indah

 4. moden Berkaitan dengan masa kini; cara/ kaedah baharu

 5. kontemporari Pada masa yang sama; Pada masa ini

 6. sulaman Hasil daripada menyulam, sujian, tekatan

 7. kerawang Tenunan/ Sulaman yang berlubang-lubang

 8. labuci Kepingan kecil yang bercahaya dan digunakan untuk menghias pakaian

 9. material Barang-barang yang digunakan sebagai bahan

 10. sifon Sejenis bahan kain yang lembut, nipis, halus, dan jarang

Lafazkan pantun di bawah ini dengan sebutan dan intonasi yang betul serta nada yang sesuai.

Jati Diri Remaja

Mencari ikan di hutan berpaya,
 Terjumpa dengan si ular sawa;
Jangan suka mencari bahaya,
 Kerana bahaya melibatkan nyawa.
 
Turun ke sawah hendak membaja,
 Padi dimakan pegar betina;
Usia remaja sekejap sahaja,
 Gunakan masa dengan bijaksana.
 
Membeli puding semasa di pekan,
 Ibu pula mencari tapai;
Menara gading dicita-citakan,
 Antara matlamat yang perlu dicapai.

Memasak rendang malam raya,
 Hendak menjamu saudara-mara;
Remaja berusaha sedaya upaya,
 Untuk menjadi pemimpin negara.

Sungguh riuh suara penjaja,
 Menjual barangan menjelang raya;
Janganlah asyik bermain sahaja,
 Berusaha untuk hidup berjaya.

Pulang lewat daripada bekerja,
 Banyak perkara perlu diselesaikan;
Cabaran dalam dunia remaja,
 Mudah terpengaruh ajakan rakan.

Ibu menyarung cincin suasa,
 Di jari manis anak dara;
Membantu orang setiap masa,
 Rela berkhidmat demi negara.

Murid membaca pantun dengan sebutan dan intonasi yang betul serta nada yang sesuai.

